
Annotatsiya: Ushbu maqolada o‘z davrining mohir qo‘shiqchilaridan biri 

bo‘lgan, opera xonandasi (lirik-koloraturali soprano), O‘zbekiston va SSSR xalq 

artisti  Saodat Qobulovaning hayoti mobaynida bosib o‘tgan ijod yo‘li haqida 

fikrlar keltiriladi. Qolaversa, bugungi kunda ushbu ijodkorning nomini bardavom 

qilish maqsadida qilinayotgan say’i  harakatlar atroflicha ko‘rib chiqiladi. 

Kalit so‘zlar: opera xonandasi, lirik-koloraturali soprano, tembr, ovoz, 

O‘zbektelefilm, vokal, milliy xonandalik  

 

Saodat Qobulova (15-dekabr 1925, Marg‘ilon — 10-dekabr 

2007, Toshkent), O‘zbekistonlik ashulachi, opera xonandasi (lirik-koloraturali 

soprano). O‘zbekiston xalq artisti (1957). 1959-yil SSSR xalq artisti unvoniga 

sazovor boʻlgan. 

Moskvadagi Oʻzbek opera studiyasi (1954) hamda Toshkent 

konservatoriyasini (1969) tugatgan. Qobulova milliy xonandalik sanʼati va 

musiqa merosi namunalarini, asosan, Jo‘raxon Sultonov, To‘xtasin Jalilov, 

X.Toʻxtasinov, E.Barayevlardan oʻzlashtirgan. 

Qobulova goʻzal tembrli, yorqin va shirador, jilodor va taʼsirchan ovozga 

ega; oʻzbek xonadalik sanʼatida yangi davr boshlab berganlardan — uning ijro 

uslubida Yevropa xonandalik xususiyatlari milliy ashulachilik yoʻllari bilan 

uygʻunlashib ketgan. Qobulova sanʼatdagi faoliyatini Margʻilon kolxoz-sovxoz 

teatridan boshlagan (1939). Muqimiy teatrida (1941-48) Qamar, Mohim, Nurxon 

(S.Abdulla; T.Jalilov musiqasi, “Tohir va Zuhra”; K.Yashin, “Nurxon”) rollarini ijro 

etgan;  

asosan, konsert ijrochiligi bilan shugʻullangan. Ikkinchi jahon urushi 

yillarida harbiy qismlar, gospitallarda madaniy xizmat qilgan. 1954-86 yillarda 

Navoiy. teatri yakkaxon xonandasi. Qobulova ijodi koʻproq oʻzbek operalarida 

yaratgan Jamila, Layli (T.Sodiqov, R.Glier, “Layli va Majnun”), Zuhra (T.Jalilov, 

B.Brovsin, “Tohir va Zuhra”), Asal (T.Sodiqov, R.Glier, “Gulsara”), Huri 

(T.Sodiqov, B.Zeydman, Yu.Rajabiy, D.Zokirov, “Zaynab va Omon”), Dilorom 

(M.Ashrafiy, “Dilorom”), Oyxon (S.Yudakov, “Maysaraning ishi”), Sanobar 

(S.Boboyev, “Hamza”), Gulnor (R.Hamroyev, “Zulmatdan ziyo”) kabi obrazlarida 

namoyon boʻldi. Bular ichida Huri, Oyxon, ayniqsa, Dilorom partiyalari 

qo‘shiqchilik ijodining choʻqqisi boʻlib, ham sahnaviy, ham vokal ijrosi jihatidan 

mukammalligi bilan ajralib turadi. U oʻzbek opera xonandalaridan birinchilar 

qatori chet el mumtoz operalarida Leyla (J.Bize, “Marvarid izlovchilar”; oʻzbek 

va rus tilida), Violetta, Jilda (J.Verdi, “Traviata”, “Rigo-letto”), Madam Batterflyay 

(J.Puchchini, “ChioChio-san”), Rozina (J.Rossini, “Sevilya sartaroshi”), Mimi 

(J.Puchchini, “Bogema”) va boshqa partiyalarning mohir ijrochisi sifatida ham 

tanilgan. Konsert ijrochiligi Qobulova ijodiy faoliyatining ajralmas qismini tashkil 

qiladi. Uning repertuaridan xalq ashulalari, oʻzbek mumtoz musiqa namunalari 

(“Galdir”, “Navroʻz”, “Bayot-1, 2, 3, 4, 5”, “Saraxbori Oromijon”, “Talqini Bayot”, 

“Samarqand Ushshogʻi”, “Buxoro Irogʻi”, “Dugoh”, oʻzbek kompozitorlarining 

asarlari (“Dugonalar”, “Davra qoʻshigʻi”, S.Yudakov; “Bahor”, T.Sodiqov; “Kelsa 

nogoh”, M.Burhonov; “Kashmirda”, M.Ashrafiy va boshqalar) asosiy oʻrin olgan. 

D.Zokirovning “Koʻrmadim”, “Ey sabo”, “Bulbul”, X.Toʻxtasinovning “Qora 

koʻzlar”, “Aylagach”, Gʻ.Toshmatovning “Karvon keldi” va boshqa asarlarning 

birinchi ijrochisi. U, shuningdek, chet el klassik kompozitorlarining romanslari, 

Yevropa va Osiyo xalqlari (rus, ukrain, chex, tojik, ozarbayjon, arman, moʻgʻul, 

tay, hind va boshqalar)ning qoʻshiqlarini ham ijro etgan. Qobulova 1972-yildan 

hozirgi Oʻzbekiston davlat konservatoriyasida vokal sinfi pedagogi, professor 

(1986), kafedra mudiri (1988-97) sifatida koʻplab shogirdlar tarbiyalagan. Jahon 

yoshlari festivali (Moskva)ning laureati (1957). Ijrolari 2 gramplastinka, oʻzbek 

radiosi fonotekasiga yozilgan, “Oʻzbektelefilm” studiyasi tomonidan Qobulova 

ijodiga bagʻishlangan 2 film ishlangan (“Saodat”, “Saodat Qobulova kuylaydi”, 

1991). Osiyo, Yevropa, Amerika mamlakatlarida gastrolda boʻlgan. “Doʻstlik” 

(1998), “Buyuk xizmatlari uchun” (2001) ordenlari bilan mukofotlangan.1 

Necha avlodning bolaligi Saodat Qobulovaning “Alla”sini eshitish bilan 

o‘tgan. Xonanda ijro etgan “Dugoh”, “Ko‘ngil”, «Qalamlar» esa hanuz muhabbat 

ahlining yurak so‘zlari bo‘lib yangrab kelmoqda. Saodatxon qo‘llariga likopcha 

olib ochiq chehra bilan “Dugonalar”ni ayta boshlaganlarida esa xonadonlari, 

dala shiyponi, mehmonlarga yozilgan dasturxon atrofi bir-biridan go‘zal, bir-

biridan sho‘x raqqosalar, xonandalar va san’at shaydolari - mehr-oqibatli 

dugonalar bilan jamuljam bo‘lgan. Qo‘shig‘i, ijro texnikasi bilan barchani o‘ziga 

maftun etgan bu san’atkor o‘z uyida mehmondo‘st mezbon, shirin so‘zli pazanda 

sifatida ham kim kelsa oldiga to‘kin dasturxon yozar, unutilmas daqiqalarni tilga 

olib, lazzatli taomi bilan mehmon qilardi. Osh damlab dasturxonni bezaganlari, 

shogirdlariga “menga qaramang, ritmga, nafas olishingizga ahamiyat bering”, 

deb kuyunib mashq qilishlari, so‘lim soy bo‘yida aytgan kuylarini xirgoyi qilib 

yurishlarini ko‘rganmiz. Xonandaning noyob ovozi, mukammal ijro texnikasi va 

artistlik mahoratiga maftun edik. Uning yana bir fazilati bor edi: u o‘ta talabchan 

bo‘lib, estetik didi nozik edi. Shu bois repertuari rang-barang, qo‘shiqlari bir-

biridan go‘zal, ta’sirchan bo‘lgan. Bu haqda Saodat opaning o‘ziga aytganimda, 

“Mening emas, bastakorning, musiqaviy she’rlarni yozganlarning badiiy didiga 

qoyil qolish kerak”, deb javob berardilar va so‘zlarini qo‘shiq qilib aytib, zarur 

deb bilgan so‘zlariga urg‘u berib, so‘ngra ularni izohlardilar ham. Bir gal 

suhbatda: - Eshitib ko‘ring, men hozir chizadigan manzarani tasavvur etib 

ko‘ring. Soddagina misralarning o‘zida ohang bordek. Ularda chuqur ma’no 

yashirin. O‘tmishda sevikli yori visoliga yetisha olmagan oshiqning dardi bir-

biriga mos kelgan kuy va so‘zda ifodasini topgan, dedilar-da, qo‘llaridagi kitobni 

chertib kuylay boshlaydilar.2 

Xulosa o‘rnida shuni aytish joizki, so‘ngi yillarda o‘tkazilib kelinayotgan 

ko‘rik tanlovlar yangi o‘sib kelayotgan yosh avlodning ma’naviy saviyasini 

yuksalishida muhim ahamiyat kasb etmoqda. Aytish mumkinki, nafaqat Saodat 

Qobulova balki, ko‘plab xalq tanigan san’atkor va ijodkorlarning ko‘rik-

tanlovlarini  o‘tkazilishi yoshlarda mashhur hofizlarga aniqrog‘i, o‘zbek mumtoz 

 

1 O‘zbekiston milliy ensiklopediyasi. T: 2005. 

2 Hamidulla Akbarov. “Ma’rifat”  gazetasidan olingan. 

musiqasining noyob ijrolariga nisbatan  rag‘bat paydo bo‘ladi. Ishtiyoq va 

qiziqishni kuchaytiradi. 

Ma’lumki ulug‘ donishmandlar ko‘p hollarda taqlidga salbiy munosabatda 

bo‘ladilar. Lekin afsuski san’atda, umuman hayotning deyarli barcha sohalarida  

taqlidsiz yashash imkonsizdir. Ulug‘ mutaffakir Jaloliddin Rumiy ta’birlari bilan 

aytganda taqlid dunyoning ustuni taqlidchilik “Muqallidlik” har qanday soha 

egasining zavoli. Ko‘rik-tanlovlar tub mohiyati bilan mana shu jarayonni to‘g‘ri  

anglashga yordam beradi. 

